
Gizakiaren eboluzioa hankaz gora utzi du antropologo baten gezurrak 

Duela berrehun bat urte hildako gizaki baten aztarnek 30.000 urte zituztela «kalkulatu» zuen Frankfurteko (Alemania) irakasleak

 Edu Lartzanguren - DONOSTIA@:Gizaki modernoa neandertalarekin batera bizi izan zen, Europan oso iparralderaino, eta beharbada, bien arteko nahasketak izan ziren. Hona antropologia berrienak duela 40.000 urte inguruko garaiez zabaldu duen ideia eta irudia. Teoria osoa berriz aztertu beharko da, ordea, azken aurkikuntzek behartuta. Izan ere, historia horren oinarrian dauden giza aztarnak iruzur hutsa direla aurkitu dute. Bere handinahiak eraturiko gezur sarean erori da orain arte Alemaniako antropologorik arrakastatsuena zena. 
Reiner Protsch von Zieten da Frankfurteko unibertsitateko zientzialariaren izen aristokratikoa. Irakaslearen 30 urteko karrera aurkikuntza ikusgarriz beterik dago. Hanburgotik gertu topaturiko garezur zati bati Hahnoefersandgo gizona deitu zion, eta duela 36.300 urte bizitako neanderthal baten aztarna zela ondorioztatu zuen. Haatik, «alemaniar zaharrena» omen zen honek 7.500 urte baino ez dituela frogatu dute berriki Oxfordeko unibertsitateak karbono 14aren bidez eginiko kalkuluek.Joan zen abuztuan hasi ziren Protsch irakaslearen inguruko susmoak azaleratzen. Unibertsitateak ikerketa abiatu zuen, beste irakasle batek iruzurra sumatu eta, bere kabuz, ikertzen hasi ondoren.Azterketa independenteek ez dute zalantzarik utzi: Binshof-Speyerko emakumea antropologoaren beste aurkintza ikusgarrietako bat ez zen bizi duela 21.300 urte, baizik eta Kristo aurreko 1.300. urtean. Paderborn-Sandeko garezurrak ez zituen 27.400 urte; haatik, XVIII. mendeko gizaki batena zen.«Protsch irakaslearen lanak frogatzen zuen, itxuraz, gizaki modernoak neanderthalekin batera bizi izan zirela, eta, beharbada, elkarrekin izan zituztela haurrak», esan du Thomas Terberger iruzurra antzeman zuen arkeologoak. «Antropologiak erabat berregin beharko du duela 40.000 eta 10.000 urte arteko gizaki modernoaz duen irudia», gaineratu zuen.Antropologiarentzat ez ezik, Alemaniako unibertsitatearentzat lotsagarri bihurtu da Protschen afera. Ikerketa batzordeak joan zen ostegunean zabaldu zituen ondorioak, eta irakasleari egiten zaizkion salaketak ez dira nolanahikoak: «Analisien emaitzak manipulatu, beste batzuen lana plagiatu, arauen kontra eginiko ekintzak ezkutatu, eta objektuetaz legez kanpo jabetu». 

Neanderthalak, tximinoak eta naziak 

Unibertsitateak afera argitara ateratzea erabaki zuen irakasleak bertako txinpantze garezur bilduma osoa Ameriketako Estatu Batuetara saltzeko ahaleginetan harrapatu zutenean. Irakaslearen karrera ikusgarria joan zen astean bukatu zen, unibertsitatetik kanporatu zutenean. Baina, unibertsitatean bertan, iruzurra lehenago aurkitu eta neurriak hartu ez izanaren erantzukizuna norena den ikertuko dutela iragarri zuten. 

Izan ere, harrigarria dirudi Alemaniako unibertsitateko agintarien utzikeria, Protschen jokabidea ikusita. Hitler eta Eva Braunen hezurdura aztertu zituela esan zien ikasleei iaz, campusetik desagertu aurretik. Von Zieten titulua ere gezurrezkoa omen da; jeneral aristokrata baten ondorengoa baino, legebiltzarkide nazi baten semea da irakaslea. Izan ere, unibertsitateak beste ikerketa bat du abian: naziek eginiko esperimentu zientifiko izugarrien inguruko milaka agiri suntsitu zituen antropologia departamentuak, ustez Protschen aginduz. 

